
              Amal Dakwah

AMAL DAKWAH: 

SATU PENJELASAN RINGKAS 

Pengenalan.

Maksud amal dakwah ialah amal atau kerja-kerja  mengajak manusia kembali ke jalan Allah, mengamalkan ajaran Islam dan menegakkan syariat Allah.

Hukum.

Hukum amal dakwah wajib syarie, tidak gugur selagi tidak wujud kerajaan bertanggungjawab terhadap mempraktikkan dan mempertahankan Islam, malah setelah penubuhan negara Islam pun masih wajib untuk mempertahankan negara Islam. Sebarang kecuaian tidak melakukannya adalah dosa. 

Status kewajipannya adalah Fardu `ain, bukan kifayah. Kalau kifayah pun ia masih wajib dilakukan kerana persoalan berkaitan pelaksanaan Islam dan penegakan negara Islam belum selesai.

Apa pun status kewajipan berdakwah, mukmin mestilah melakukannya, kerana jika benar ia fardu `ain dan kita tidak melakukannya kita akan berdosa, jika kita melakukannya kita telah melangsaikan kewajipan di samping mendapat ganjaran. Kalau benar ia fardu kifayah dan kita melakukannya kita akan mendapat pahala. Dalam semua keadaan melakukannya adalah laba. Dalam keadaan tertentu tidak melakukannya mungkin akan mendapat dosa.

Hujjah/Dalil.

1.Wajib dari sudut Prinsip.

Dakwah kewajipan para Rasul. Kewajipan para rasul adalah kewajipan para mukmin.

Hujjah:

- وما آتاكم الرسول فخذوه وما نهاكم عنه فانتهوا (الحشر 7 )
- لقد كان لكم في رسول الله أسوة حسنة لمن كان يرجو الله واليوم الآخر (احزاب 21)
- ما كان لمؤمن ولا مؤمنة إذا قضى الله ورسوله أمرا أن يكون لهم الخيرة  (احزاب36 )
dan lain-lain
2.Wajib berdasarkan perintah jelas nas syarak:

 Quran:

- يا أيها الرسول بلغ ما انزل إليك (مائدة 67)
- أدع إلي سبيل ربك بالحكمة والموعظة الحسنة (نحل 125)
- كنتم خير أمة أخرجت للناس تأمرون بالمعروف وتنهون عن المنكر  (آل عمران 110)  
- dan lain-lain

 Hadis:

- من رأى منكم منكرا فليغيره بيده فإن لم يستطع فبلسانه فأن لم يستطع فبقلبه 

“siapa di antara kamu melihat kemungkaran dia hendaklah mengubahnya dengan tangannya, jika tidak   mampu maka(ubahlah) dengan lidahnya, jika tidak mampu maka (ubahlah) dengan hatinya”.

- بلغوا عني ولو آية 
“sampaikanlah daripada saya walaupun satu ayat”.

- فليبلغ الشاهد منكم الغائب
“orang yang hadir di kalangan kamu hendaklah menyampaikan kepada yang tidak hadir”.

- مروا بالمعروف وانهوا عن المنكر قبل أن تدعوني فلا أستجيب وتسألوني فلا أعطكم وتستنصروني فلا أنصركم 

“perintahlah yang makruf dan cegahlah yang mungkar sebelum (sampai masa) kamu berdoa tidak kuperkenankan lagi, sebelum (sampai masa) kamu meminta tidak kuberikan lagi, sebelum (sampai masa) kamu minta tolong aku tidak menolong kamu lagi”.
- dan lain-lain

3. Wajib dari sudut kaedah hukum:

- Mengembalikan Hakimiyah Allah dan menegakkan kembali masyarakat Islam mewajibkan mukmin melakukan amal dakwah, kerana perintah Allah:

- فلا وربك لا يؤمنون حتى يحكموك فيما شجر بينهم (نساء 65)
- من لم يحكم بما أنزل الله فأولئك هم الظالمون (مائدة 45)    

-  من لم يحكم بما انزل الله فأولئك هم الفاسقون(مائدة47)

-  من لم يحكم بما انزل الله فأولئك هم الكافرون (مائدة 44)
-    ما اختلفتم فيه من شيء فحكمه إلي الله (شورى 10)
-  وما كان لمؤمن ولا مؤمنة إذا قضي الله ورسوله أمرا أن يكون لهم الخيرة من امرهم (احزاب 36)

Kesemua ayat-ayat ini mewajibkan pelaksanaan hukum Allah. Ia tidak mungkin dilaksanakan kecuali dengan adanya amal dakwah mengajak manusia melaksanakan hukum Allah dalam diri dan masyarakat. Dengan itu amal dakwah menjadi wajib berdasarkan kaedah : 

ما لا يتم الواجب الا به فهو واجب 

Selain dari itu keadaan umat Islam di seluruh dunia dalam semua aspek menuntut mukmin melakukan amal dakwah.

4. Wajib atas dasar darurat.
Keadaan umat Islam dalam menghadapi serangan musuhnya mendesak mukmin melakukan amal dakwah mengembalikan jati diri dan kekuatan umat Islam.

Wajib fardu dan Jama`ie.

- Daripada sudut wajib taklifi ia wajib dilakukan oleh setiap individu/ fardu :
- كل نفس بما كسبت رهينة (مدثر 38)
- كلهم آتيه يوم القيامة فردا (مريم 95)
- ولا تزر وازرة وزر أخرى (انعام 164)
- من جاهد فإنما يجاهد لنفسه (عنكبوت 6)
Daripada sudut tanggungjawab harakah ia wajib dilakukan secara jama`ie.

Quran:

- قل هذه سبيلي أدعو إلي الله علي بصيرة أنا ومن اتبعني (يوسف 108)
- من أنصاري إلي الله، قال الحواريون نحن أنصار الله (آل عمران 52)
- إن الله يحب الذين يقاتلون في سبيله صفا كأنهم بنيان مرصوص (صف4)

Hadis:

Baginda Rasulullah tidak bergerak secara fardu tetapi menubuhkan jemaah:

- عليكم بجماعة المسلمين وامامهم 
“kamu mesti bersama jemaah Muslimin dan imam mereka”.

- يد الله مع الجماعة 
“tangan (kuasa) Allah bersama jemaah”.

- إذا كنتم ثلاثا في سفر فأمروا أحدكم 
“jika kamu bertiga dalam musafir lantiklah seorang menjadi amir”.
Akal:

Tanggungjawab amal Islam amat berat untuk dipikul oleh individu

Perjalanan dakwah dipenuhi ranjau dan halangan yang memerlukan tanzim/organisasi.

Tanzim pula memerlukan amal jama`ie.

Uslub dakwah.

Uslub bererti teknik. Uslub dakwah bererti teknik-teknik menyampaikan dakwah. Uslub dakwah terpenting ialah:

- Pastikan penyakit dan penawarnya

- Hapuskan syubhah

- Galakan dan amaran

- Tarbiah dan ta`lim

(1) Pastikan Penyakit dan Penawar.
Pendakwah sama seperti doktor. Dia mengubati penyakit kalbu manusia. Sebelum menentukan ubat doktor terlebih dahulu memastikan penyakit. Pendakwah juga demikian. Dia mesti menentukan penyakit yang ingin dirawat sebelum menentukan ubat.

Punca kepada semua penyakit kalbu yang dihidapi oleh manusia, dulu dan sekarang ialah jahil, tidak mengenal Allah, sesat dari ajaran Allah atau kufur terus terhadap Allah.

Ubat atau penawar kepada penyakit ini ialah menanamkan iman kepada Allah dengan menerima Rububiyah, Uluhiyah dan Hakimiyahnya. Menolak semua bentuk taghut. Firman Allah:

- ولقد بعثنا في كل أمة رسولا أن اعبدوا الله واجتنبوا الطاغوط (نحل 36)
- اعبدوا الله ما لكم من اله غيره (مؤمنون 32) 

- Sabda Rasulullah: تقولون : لا إله إلا الله وتخلعون ما تعبدون من دونه 


 “kamu katakanlah: لاإله إلا الله dan kamu tinggalkanlah apa yang kamu sembah 

                selain dari Allah”.

Untuk tujuan ini pendakwah mestilah: 

1. Menekankan nilai-nilai akidah dan kesannya dalam kehidupan, seperti beriman kepada Allah, nabi Muhammad, kebangkitan semula di hari kiamat dengan tubuh dan badan sendiri, betapa perlunya melakukan amal soleh untuk dapat lepas dari azab neraka. Persoalan-persoalan inilah yang perlu di tekankan pendakwah. Persoalan lain hanya merupakan cabang sahaja.

2. Mengutamakan persoalan pokok ini, bukan persoalan cabang. Beliau tidak seharusnya membuang masa menyelesaikan persoalan-persoalan cabang. Inilah yang dilakukan Rasulullah s.a.w. di permulaan dakwahnya. 13 tahun di Makkah baginda hanya menumpukan usaha untuk menyelesaikan persoalan pokok. Baginda tidak sibuk memperbaiki persoalan akhlak, penyakit masyarakat dan lainnya. Inilah jalan dakwah yang sebenarnya.

3. Jangan sekali-kali terkeluar dari pendekatan ini dengan menerokai persoalan lain dari akidah, seperti akhlak, politik, ekonomi, membuat analisis ke atas hal-hal semasa atau lainnya. Beliau mungkin melakukannya kerana mengikut kehendak ramai atau kehendaknya sendiri. Cara ini tidak betul, malah mungkin mengheret pendakwah ke dalam perbincangan dan tanya jawab yang tidak berkesudahan yang membuatkannya mengabaikan cara yang tepat untuk merawat penyakit kufur yang dihidapi orang yang didakwahkannya. 

(2) Hapuskan Syubhah.
Pengertian.

Syubhah ialah sesuatu yang merangsang seseorang tidak percaya kepada pendakwah atau dakwah yang disampaikannya. Dengan itu dia sukar menerima kebenaran yang disampaikan.

Sumber.
Pada kebiasaannya syubhah ini berpunca daripada sesuatu yang digembar-gemburkan oleh khalayak ramai atau musuh dakwah, sehinggalah ia dianggap sebagai satu kebenaran, diterima, dianuti, diperjuangkan dan dipertahankan. 

Sunnah .
Para da`ie harus tahu bahawa syubhah memang tidak dapat dielakkan dalam kerja-kerja dakwah, dulu dan sekarang. Syubhah adalah sunnah dalam amal dakwah. Da`ie tidak seharusnya merasa pelik dan sempit dada. Pada hakikatnya ia tidak berubah. Yang berubah hanyalah bentuk dan caranya sahaja. Firman Allah:


ما يقال لك إلا ما قد قيل للرسل من قبلك (فصلت 42)
“tidak diperkatakan terhadapmu kecuali apa yang diperkatakan kepada para rasul sebelummu”.

Dengan memahami hakikat ini para da`ie tidak akan merasa marah, kecil hati atau terkilan. Tuduhan dan syubhah ini telah dialami oleh mereka yang  dahulu darinya dan keadaannya bukanlah lebih baik dari para du`at sebelumnya.

Jenis.
Ada tiga jenis syubhah:

1. Berkait dengan da`ie dengan mempertikaikan hal-hal peribadi, mencari kelemahan dan unsur-unsur negatif. Ia bertujuan untuk menjauhkan khalayak ramai daripadanya. Contoh, kecaman ke atas peribadi, membawa perpecahan, gila kuasa, memperlekeh kemampuan ilmu dan kebijaksanaan du`at, pandang rendah kepada pengikut dakwah.

2. Berkait dengan subjek dakwah dengan menuduhnya bercanggah dengan apa yang difahami masyarakat, pelampau, bukan ajaran Islam yang sebenar, menyeleweng dan lainnya. Ia juga dilakukan dengan tujuan menjauhkan khalayak dari menerimanya.

3. Berkait dengan mad`u. Ia berlaku dalam bentuk mengutamakan kepentingan diri, kelompok, politik berparti atau lainnya. Ia dilakukan dengan tujuan merangsang penentangan khalayak terhadap para du`at.

Sikap.
Dalam menghadapi syubhah ini para du`at mestilah berusaha menghapuskan semua syubhah yang ditimbulkan dengan mendedahkan kebatilan, kebohongan dan ketidakbenarannya. Kerana syubhah ini akan menghalang orang ramai melihat kebenaran. Syubhah ini perlu dihapuskan dengan hujah dan bukti yang jelas, beradab, bukan maki hamun dan bahasa yang mengandungi dendam kesumat. Sirah para anbia paling baik dijadikan contoh dalam hal ini.

Elakkan syubhah.
Da`ie mestilah mengelak diri daripada perkara yang memungkinkan syubhah dan tuduhan dilemparkan terhadapnya.

(3) Galakan dan Amaran.

Pengertian.
Galakan atau targhib bermaksud sesuatu yang merangsang dan menjadi pemangkin seseorang menerima kebenaran dan berpegang teguh dengannya. Amaran atau tarhib bermaksud sesuatu yang menakutkan dan menggerunkan seseorang jika tidak menerima kebenaran.

Alat atau cara.

Pada dasarnya targhib ialah dengan menjanjikan keredaan Allah dan rahmatnya yang tidak terhingga kerana menerima kebenaran. Tarhib pula dengan menimbulkan rasa takut dan gerun terhadap kemurkaan Allah dan azabnya kerana menolak kebenaran.

Teknik.
Berbagai teknik untuk merangsang targhib dan tarhib:

- Memperingatkan nikmat Allah yang telah dikecap. Ia sepatutnya mendorong manusia bersyukur dengan melakukan ketaatan setelah menerima kebenaran.

- Memberi amaran tentang azab Allah yang akan menimpa mereka yang enggan menerima kebenaran.

Banyak ayat-ayat Quran dan Hadis bersabit targhib dan tarhib.

Tuntutan.
Manusia hidup dalam dunia yang penuh godaan dan cabaran. Terlalu banyak perkara yang mendorong mereka ligat mengejar dunia. Oleh itu perlu sesuatu yang dapat memperingatkan mereka supaya mengutamakan akhirat. Banyak ayat-ayat berkaitan. Antara lain:

- Ayat 24 surah Yunus yang menggambarkan nikmat dunia ini sama seperti tanaman subur yang mungkin binasa bila-bila masa.

- Ayat 32 surah al-Anaam yang menjelaskan kehidupan dunia ini hanyalah satu mainan yang penuh tipu helah. 

4. Taalim dan Taalim.
Setelah mad`u menerima dakwah dia mesti diajarkan ilmu tentang Islam dan ajarannya. Dia tidak harus dibiarkan kerana semata-mata dia telah menerima dakwah. Rasulullah s.a.w. telah melakukannya:

- Baginda telah mengarahkan sahabatnya: فقهوا أخاكم دينه واقرئوه القرآن 

“ajarkan saudara kamu agamanya dan (ajarkannya) membaca al-Quran”.

        - Baginda menghantar Masaab Bin `Umair ke Madinah untuk mengajarkan Quran 

        kepada penduduknya.

Di samping taalim mad`u juga mesti mendapat tarbiah melakukan apa yang dipelajarinya. Abdullah Bin Mas`ud menjelaskan bahawa setelah para sahabat menerima 10 ayat mereka tidak menambah yang lain kecuali setelah mengamalkannya.

Tarbiah penting untuk membentuk tata laku individu supaya sejajar dengan nilai-nilai Islam. Menghafal ajaran-ajaran Islam sahaja tanpa mengamalkannya tidak membawa sebarang erti. Keadaannya sama seperti orang yang menghafal teknik dan tatacara riadah tetapi tidak melakukannya, ia tidak akan membawa kesan apa-apa kepada penjagaan kesihatan.

Di antara petunjuk dalam tarbiah individu ialah dengan meletakkan di hadapannya sasaran misali yang perlu dicapai dalam hidupnya. Matlamat misali itu ialah mendapat keredaan Allah dan mengecap nikmat syurga. Dengan itu dia menjadikan seluruh hidupnya untuk mencapai sasaran itu:  قل إن صلاتي ونسكي ومحياي ومماتي لله رب العالمين 

Wasilah tarbiah paling berkesan ialah membina hubungan yang erat dengan Quran, Hadis dan sirah Rasulullah s.a.w. dan para sahabatnya.

Bekalan Para Du`at.

Dalam melaksanakan dakwah pendakwah perlukan bekalan. Bekalan para du`at ialah:

1. Kefahaman yang teliti

2. Iman yang mendalam

3. Hubungan yang erat dengan Allah.

(1)Kefahaman Yang Teliti.

Ilmu sebelum amal.

Sebelum berdakwah pendakwah perlu memahami Islam yang akan didakwahkan, kerana kata pepatah:

- Minta sisik pada haruan, minta sengat pada keli.

- فاقد الشيء لا يعطي “yang tiada apa-apa tidak dapat beri apa-apa”.
- كل ينفق ما عنده “setiap orang membelanjakan apa yang ada padanya”.
Maksud.

Kefahaman teliti bermaksud memahami sesuatu dengan terperinci dan tepat. Dalam konteks dakwah ia bermaksud memahami ajaran Islam mengenai dunia dan akhirat dengan teliti dan tepat. Kefahaman tentang akhirat paling utama kerana di sanalah hujung jatuh hidup manusia yang akan kekal selamanya.

Asas.

4. Kefahaman yang teliti mestilah berasaskan penelitian terhadap al-Quran. Quran bukan hanya untuk dibaca tetapi untuk dikaji, diteliti dan diambil pengajaran.

5. كتاب أنزلناه اليك مباركا ليدَّبَّروا آياته وليتذكر أولوا الألباب (ص29) 

6. أفلا يتدبرون القرآن أم علي قلوبهم أقفالها (محمد24) 

Rukun.

Rukun kefahaman teliti:

     i. Mengetahui matlamat dan peranan.

-  وما خلقت الجن والإنس إلا ليعبدون (زاريات56) 

- يا ايها الذيا آمنوا اركعوا واسجدوا وافعلوا الخير لعلكم تفلحون ، وجاهدوا في سبيل الله حق جهاده ، هو اجتباكم وما جعل عليكم في الدين من حرج ، ملة ابيكم ابراهيم هو سماكم المسامين من قبل وفي هذا ليكون الرسول شهيدا عليكم وتكونوا شهداء علي الناس فأقيموا الصلاة وآتوا الزكاة واعتصموا بالله هو مولاكم فنعم المولى ونعم النصير(حج77-78)
- Inilah matlamat hidup dan peranan manusia di bumi. Mengabdikan diri kepada Allah

  dengan melakukan amal soleh, membuat kebajikan dan berjihad dengan berbagai 

  bentuknya.

ii. Jauhi dunia dekati akhirat.


-  يا أيها الناس إن وعد الله حق فلا تغرنكم الحياة الدنيا ولا يغرنكم بالله الغرور (فاطر5 ) 

- كلا بل تحبون العاجلة وتذرون الآخرة (قيامة 20-21) 
- فاعرض عمن تولى عن ذكرنا ولم يرد إلا حياة الدنيا ذلك مبلغهم من العلم (نجم29-30) 
- قل متاع الدنيا قليل والآخرة خير لمن اتقى ولا تظلمون فتيلا (نساء77) 
- ما عندكم ينفد وما عند الله باق (نحل96) 
- ayat-ayat ini telah menjelaskan manusia sentiasa mengejar dunia, nikmat dunia itu

   sementara dan akan hancur binasa, yang kekal ialah ganjaran akhirat, manusia perlu 

   mengutamakan akhiratnya dari dunianya.
(2) Iman Yang Mendalam.

Maksud.

Da`ie yakin bahawa Islam itu hak dan yang lain adalah batil. قل إن هدى الله هو الهدى (بقرة120)

 فما بعد الحق إلا الضلال(يونس32)Keyakinan ini mencapai tahap badihi (jelas tak perlu fikir) seperti 2x2=4. Ia tegak di atas bukti dan hujah nyata. Ia tidak mungkin diganggu gugat lagi.

Penting.

Iman seperti ini penting bagi semua Muslim terutama para da`ie, lebih-lebih lagi dalam dunia yang iman telah lemah, ujian dan godaan berlipat ganda, pemangkin iman berkurangan sedangkan pemangkin kufur dan maksiat sangat mencabar. Zaman Dajal moden.

Hasil.
Iman yang seperti ini akan menghasilkan rasa cinta, takut dan sentiasa mengharap kepada Allah,  

(3) Hubungan Yang Erat Dengan Allah.
Maksud.

Hubungan yang erat antara da`ie dengan Allah, bertawakal kepada Allah dalam semua urusannya, kerana dia tahu bahawa Allahlah yang mentadbir alam sejagat, Dialah yang memberi manfaat, menghalang mudarat, apa yang dikehendakinya berlaku dan apa yang tidak dikehendakinya tidak akan berlaku. Keadaannya samalah seperti anak kecil bersama ibunya. Dia tidak tempat pergantungan lain. Keyakinan ini akan bertambah dengan menyedari bahawa tidak mampu berbuat apa-apa untuk diri mereka kecuali dengan izin Allah.

Kesan.

Kesan dari iman seperti ini akan menghidupkan keyakinan bahawa Allah akan memberi pertolongan dan sentiasa membantu da`ie.

- الله ولى الذين آمنوا (بقرة257) 

- بل الله مولاكم وهو خير الناصرين (عمران150) 

- إن الله يدافع عن الذين آمنوا (حج38)
Akhlak Para Da`ie.

Secara umum akhlak da`ie ialah akhlak Muslim itu sendiri. Tetapi terdapat akhlak yang sangat berhubung rapat dengan tugas-tugas dakwah. Sifat-sifat itu ialah: (1) jujur, (2) sabar, (3) rahmat, (4) tawaduk, (5) bergaul dan beruzlah.

(1) Jujur.

Jujur, benar atau الصدق  bermaksud sesuatu berlaku dengan sempurna. Jujur berlaku pada matlamat, perkataan dan perbuatan.  

Jujur pada matlamat bererti azam yang tinggi untuk berjuang pada jalan Allah dengan menunaikan kewajipan yang difardukan, terutamanya jihad. Sanggup menghadapi segala ranjau dan halangan untuk mencapai cita-cita tersebut. Jujur pada perkataan bermaksud menuturkan sesuatu yang hak dan benar. Tidak menuturkan sesuatu yang batil. Jujur pada perbuatan bermaksud melakukan sesuatu bertepatan dengan peraturan syarak seperti yang diajarkan oleh Rasulullah s.a.w..

Sifat jujur ini akan dapat dikesan pada wajah da`ie dan nada suaranya. Kewujudan tanda kejujuran ini membuatkan da`ie dan apa yang dibawanya mudah diterima.

(2) Sabar.
Sabar bererti bertahan dan mengekang perasaan. Daripada sudut pandang syarak ia terbahagi kepada : (1) Sabar melakukan taat, (2) sabar menghindari maksiat dan (3) sabar menghadapi bala dan ujian. Banyak nas Quran mengenai sabar.

- استعينوا بالصبر والصلاة (بقرة45) 

- فاصبر كما صبر أولو العزم من الرسل (الأحقاف35) 

- إن الله مع الصابرين (بقرة 153) 

- banyak lagi yang lain.

(3) Rahmat.
Secara natural tugas dakwah memaksa da`ie banyak berinteraksi dengan khalayak. Dalam berinteraksi ini dia mestilah bersifat rahmat, belas kasihan dan bertimbang rasa. Sifat ini akan membuatkan da`ie memandang ringan dan tidak ambil hati terhadap hal-hal negatif yang dilaluinya bersama mad`unya atau orang awam. Sifat ini mendorong da`ie memaafkan sesiapa sahaja. Sifat ini memudahkan da`ie diterima, sifat tidak ambil peduli pula akan meliarkan orang.

(4) Tawaduk.

Sifat tawaduk lawan kepada sifat takbur. Ia hasil dari mengenal Allah dan mengenal diri. Orang yang mengenal Allah dan dirinya tidak akan takbur. Orang tawaduk tidak akan memandang rendah kepada orang lain. Dia mudah mesra, senang bergaul dan digauli. 

Sifat ini amat perlu kepada da`ie kerana dia sering bergaul dengan manusia. Sifat semula jadi manusia pula benci kepada orang yang takbur dan meninggi diri, tidak suka orang yang banyak bercakap tentang dirinya.

(5) Bergaul dan beruzlah.
Da`ie perlu bergaul dengan masyarakat kerana manusia itu sendiri makhluk sosial. Pendakwah pula ibarat petani, dia mesti mendapatkan tanah untuk menabur benih. Tanah tidak akan datang mencari benih. Pergaulan yang dianggap penting di sini ialah pergaulan yang ada kaitan dengan kerja dakwah atau melaksanakan mana-mana tuntutan Islam lain dan tidak maksiat kepada Allah.

Da`ie juga perlu kepada uzlah dan duduk bersendirian. Dia perlu ada masa tertentu untuk bersunyi diri, bertafakur, melakukan muhasabah diri, beristighfar, munajat dan berdoa. Sebaiknya waktu uzlahnya itu ialah waktu-waktu yang digalakkan syarak.

Penutup.

Semoga penjelasan ini dapat membuka ruang untuk mempertingkatkan kefahaman yang lebih mendalam lagi dan semoga Allah menerima apa yang kita lakukan ini sebagai ibadat yang kelak akan kita terima ganjarannya.

uao, Dato’ Keramat

10 Jan 02: 24.00

ubahsuai 29 Jan 03: 21.45

